
ˈJüplöa dɛrɩ bä ˈpifa tagböa dɛrɩ 
bä ˈpifa

(La Sagesse)

ˈNɩnɩa nɩ, nyüü kʋaˈ bätä nɩ, ˈlɩglanyɔɔ 
ma ˈnyɩ plä ˈwʋ ‒a bä. ‒Tagbü ˈsɔɔ ˈsɔɔ ˈaü  
‒glalɩ. ‒Bɛ ˈüa bätä ‒ama mi ˈlɩ, ‒ama ˈsarɩ  
‒gä äma ˈnyɩ ˈna ‒a ˈna, ˈü ˈblaa ‒mɩ. ˈAsɩ 
nyüü ˈsɔɔlë nö ‒bɛ ˈü bɩa ŋɔtügbü. 

‒Srɩ ‒gbaaˈ ˈkä, ‒jää ˈŋlʋʋ ‒gu ˈɔa ˈjʋ. 
ˈJʋlɔ ˈbʋaaˈ, ˈɔ ‒ma: «Nyüülü kʋaˈ ‒pɩ ˈüa bätä 
ˈnëmä mi.» 

«ˈNa ˈjʋ, ‒nyɩ mi ˈlɩ. ˈÜ bɩa ŋɔtügbü 
ˈblɩa ˈmlɩ. ‒Maa ‒bakää ‒nyɩ ˈlɩ mi.» 

ˈIibä: «ˈNa ˈyio, ˈn ˈdaaaˈ ‒plɩɩ ˈnyaa ˈlɩ 
mia ‒o, ˈnyaa ˈlɩ mia ‒o.» 

«‒A! ˈNa ˈjʋ, ‒ama ‒nëmä ‒pɩ mi o, 
ˈmä ‒na ‒kɔpʋ pi. ‒Ama mi, ˈnyʋfɔ mlɩ ‒bëka 
ma ˈbla ‒mɩ, ‒mä dɛɛji.» ˈJʋ ‒kpri ˈɔ ˈnyie. ˈƆ 
nëmäaˈ mi nɩ, ‒kɔpʋlʋ ˈɔa ˈyio piaˈ nɩ, ˈɔ ˈpa 
ˈua dɛrɩ dii, ˈɔnya ˈpalɩ ‒fɔflɔɔ kpɩ. 

«ˈNa ˈjʋ, ‒jää ‒na ‒kɔpʋ ‒gbɔlʋ.» 

‒Kɔpʋ ‒gbɔlʋlʋ, ‒jʋʋ ˈjʋ dɔrɔ ˈwʋ. ˈƆ 
ˈnyɛ nyɛ... ˈjrʋ ˈa ‒sopuplö. ˈƆ ˈtɔaˈ ˈnisro ‒gba, 
täkäjɔ ‒gälɩ, ˈɔ ‒ma: «ˈMä ‒pɩ dɛɛjrörö ‒bɛ 
ˈmä ‒si.» ˈƆnya ‒jeje ‒gbɔlʋlʋ, ˈɔnya ˈsri ˈuun 
ˈkä, ˈɔnya mi wlu ‒gba su. 

‒Gälɛ bäaˈ cɛrɩ ˈɛ ˈjäaˈ ˈkpɩ, ‒kpɔ! ˈƐ ˈa 
blö. ˈƐ jiaˈ ‒kɔpʋlʋ ˈɛ ji. ˈƐ jiaˈ ‒kɔpʋlʋ, jä ˈɛ jä. 

Bʋbʋ jiaˈ ˈua ‒gälɛ fa. Bʋbʋ bɩaraaˈ 
‒gälɛ ˈlɩ, ‒kpɔ, blö bʋbʋ blö. ˈƆ ˈnyüglö tee! 
ˈƆ ‒ma: «ˈInyɩ wii ‒a bä.» ‒Si ˈɔ ‒si. ˈƆ jiaˈ nɩ, 
Nɩgbälɛ ˈpɩɛ ˈnyʋfɔ ‒gälɩ. ˈƐɛ ˈɔ prɛ prɛ ...

 ˈNɩgbälɛ ‒ma: «Dɛplɛɛ?» ˈƆ ‒ma:  
«‒Mää dɛɛ ‒a. ‒Maa ˈmä ˈmla.» 

«ˈAiɛ ‒nyɩ ‒gbala ˈmɩ ‒a? ˈNa plɛɛ dɛɛ 
‒nëmä ˈmɩ ‒gba nʋ.» ˈNɩgbälɛ nya ˈnyüglö. 
ˈƐa ‒gbaa nyasulu bäaˈ ˈlɩ, ˈuu ˈɔ ‒kpla ˈɔnya  
ˈmla. ‒Si ˈɔ ‒si. 

ˈƆ ˈjää bätä ˈwʋ ˈlee, ˈnie kpu ˈpi ‒plɩɩ, 
‒fʋflʋ jäaˈ, ‒bɛ tʋgbɔfʋ ˈcieaˈ ˈnie nɩ, nyisio 

kʋlɩ ‒gälɩ. 

‒Jää ˈjʋ ˈjra bätä. ˈƆ ˈtɔaˈ bätä nɩ, ˈɔnya  
ˈtrɛɛ ˈüün, ˈünya ˈtrɛɛ ˈɔɔn. ˈÜ ‒ma: «ˈNa ˈjʋ, 
wii ˈnyɩ ‒tɛ ‒a bä. Ana ˈsɔɔ, ‒pɩklɩ a kʋ, ‒bɛ 
‒ji jrä plɩ amɩ.» 

ˈƆ ‒ma: «ˈNa tʋ o, wii ˈnyɩ ˈlɩ ‒a bä. ˈN 
jiaˈ o, ˈdee ˈbla ˈsɔɔ, ˈsɔɔ ˈbla tää. ˈN ‒sia o, ˈnɩ 
ˈnyɩ cɛrɩ ‒a sɔ, ˈinyɩ ‒tʋtʋʋ ‒a sɔ ˈnyaa ˈmla. 
ˈN ˈtɔaˈ ‒pɩ ˈana bätä ‒gba, jäjänyɔɔ ‒gbötö 
ˈlɩbänyɔɔ.» Tagbü ˈsɔɔlë nya tɛtrɛklɩ.

 «‒Aplɛɛ ˈjüplö ˈba ˈia wiili le? ˈNa ˈjʋ! 
Jʋlɔ kʋaˈ ‒pɩ, dɔrɔ ˈɔa ‒pootu ˈwʋ ‒a ‒fa ˈuun 
nyüköli. ‒Tɛrɩ ˈɔ bäaˈ, ˈai ‒a ‒preere. ‒Srɩ ma 
ji ˈlee, ˈbete ˈɔɔn dɛplɛɛlɛ ˈɔ ˈpaaˈ, ˈɔmä ‒mɩ  
‒gbala.» 

‒Bɛ ˈüa bätä, ‒ama fa ‒gogo, ‒ama 
ˈnyɩ ˈlɩ ‒a ‒gla, ˈblaa ˈü blaa ‒mɩ. 

‒Jää ˈjʋlɔ, ‒jɔɔ ˈpi ˈpii ... ‒srɩ tʋŋlʋaˈ ˈlɩ 
nɩ, ˈiibä: «ˈNa ‒bei, ‒jiaˈ ‒ɩ, ‒nɩnɩa ‒gogo ˈplɛɛ 
‒saaˈ ‒ɩ le? ˈNa tʋ nɩnɩa, ˈi kala ˈɔɔn plɛklɩ.»       

ˈInyɩ ˈlɩ ‒a kla: «ˈNëmäaˈ ji nɩ, ˈna ˈyio 
nɩnɩa, ˈnɩ ji ‒tɛ. Nyüülü bäaˈ ‒tɛ ˈü ˈblaa nyüü. 
ˈNëma ˈnyaa jia. ˈNa ˈyio nya pi ‒kɔpʋ.  
‒Kɔpʋlʋ ˈɔ piaˈ, ˈɔ ˈpalɩ ‒fɔflɔɔ ˈkpɩ ‒gälɩ. ˈN 
ˈtɔaˈ ˈnisro ‒gba, ˈmä ‒kɔpʋlʋ ji ‒o nɩ, ˈn  
‒jieaˈ ˈuun ˈklɩ, ‒gälɛ ˈjäaˈ ˈuun nɩ, ˈɛ nya ˈuun 
ji. ˈƐ jiaˈ ˈuun, ˈɛnya jä. Bʋbʋ jiaˈ ˈua ‒gälɛ fa. 
Bʋbʋ bɩaraaˈ ‒gälɛ ˈlɩ nɩ, jä ˈu jä. ˈIibä ˈdee ˈbla 
ˈsɔɔ, ˈsɔɔ ˈbla tää. ˈN jiaˈ nɩ, ˈNɩgbälɛ ˈn prɛ, 
prɛ... ˈɛa ‒gbaa nyasulu bäaˈ ˈlɩ, ˈuu ˈn kpla 
ˈnyaa ˈmla. ˈIibä ˈnɩ ˈnyɩ cɛrɩ ‒a sɔ ˈinyɩ ‒tʋtʋʋ 
‒a sɔ, ˈnyaa ˈmla. ˈN ˈtɔaˈ ‒pɩ ˈana bätë ‒gba 
nɩ, tʋgbɔfʋ ˈcie ˈnie nyisio bälɩ ‒gälɩ. ˈAi bä 
jäjänyɔɔ ‒gbötö ˈlɩbänyɔɔ.» 

ˈƆ ‒ma: «ˈNa ‒bei, ˈa ˈwii ‒saaˈ ˈlɩ? ˈI 
ˈna.» 

‒Srɩ paaˈ ‒suwla nɩ, ‒jɔɔ tagbü ˈsɔɔlë 
we: «ˈNa ˈjʋ ‒jiaˈ ‒ɩ, ‒nɩnɩa ‒gogo ˈplɛɛ ‒saaˈ 
‒ɩ le?» ˈƆnya nʋ ˈsaa ˈɔnya  ˈsalɩ. 

ˈIibä: «ˈNa ˈjʋ, a kʋaˈ ‒wälɩ nɩ, nyɔɔ 
ˈnyɩ ˈplä ˈwʋ ‒a bä ˈɔnyɩ ˈlɩ ‒a ‒gla ɔnyɩ amɩ 
ˈwʋ ‒a ‒si. ‒Maa ‒jäsɩ ˈn ‒gbaaˈ nɩ, ‒jää ‒na 
ˈŋlʋʋ. 



7

ˈJüplöa dɛrɩ bä ˈpifa. Tagböa dɛrɩ bä 
ˈpifa. ‒Na ˈlɩgaglakʋ ˈjä ‒na ŋlʋʋ.» 

ˈAiɛ ‒ama jre dɛtɛkʋ ‒jää ˈŋlʋʋ ‒o. 

ˈA tapönänälä tagbölɔ ˈpa käaˈ ˈaä tɩɔrɔ 
plä ˈwʋ ‒o.

Communiquez-nous tout problème que 
vous rencontrerez! Vous nous aidez ainsi à 

améliorer lˈorthographe Bakwé.  Merci de votre 
collaboration.

